
Sgwrsio 
 
Stuart: 
Felly, Helen gadewch i ni ddechrau drwy edrych ar y gwaith rydych chi’n ei wneud ar 
gyfer Fenis, a chyd-destun Fenis, ac yn arbennig y darn o waith sy’n cyfeirio at 
ddarlun gan Mantegna o Saint Sebastian y gellir ei weld yn y Ca’ d’Oro.  Allwch chi 
ddweud ychydig wrtha i ynghylch pam roedd gennych ddiddordeb penodol yn hynny? 
 
Helen 
Mae hwnnw wedi bod yn ddatblygiad diddorol iawn ers ein cynnig gwreiddiol ar gyfer 
yr arddangosfa Cymru yn Fenis, cynnyrch sydd wedi deillio o leoliadau yma yng 
Nghymru a cheisio cysylltu’r lleoliadau hynny â’r safle yn Fenis, yn arbennig Santa 
Maria Ausiliatrice. Mae’r stori’n dechrau pan oeddwn yn yr ysgol gelf. Yn y flwyddyn 
gyntaf, gofynnwyd i ni gopïo darlun yn yr Oriel Genedlaethol, a’r darlun a ddewisais 
oedd Samson a Delilah gan Andrea Mantegna. Mae wedi bod yn ddelwedd allweddol i 
mi oherwydd teimlaf ei bod yn ymgorffori llawer o’r pryderon sydd gennyf hyd yn 
oed heddiw mewn perthynas â sut rydw i’n gweithio a’r pethau y caf fy nenu atynt.  
Mae’r darlun hwn yn gymysgedd rhyfedd o liw a du a gwyn ac mae’n seiliedig ar y 
lluniau cameo yr oedd llawer o wneuthurwyr gemwaith yn eu gwneud ac yr oedd gan 
lawer o artistiaid ddiddordeb ynddynt ac yn eu casglu.  Felly caiff y ffigurau eu peintio 
fel petaent yn gerfluniau mewn du a gwyn ac mae’r cefndir bron fel marmor, ond 
mewn lliw.  Felly, math o trompe l’oeil, sy’n awgrymu bod deunyddiau yn cael eu 
trosglwyddo o un peth i’r llall. 
 
S 
Mewn gwirionedd, mae’n ddarn aml-gyfrwng cynnar. 
 
H 
Yn union.  Dyma beth â’m denodd at y darlun hwn dwi’n meddwl.  Mae ganddo 
waith addurno dau ddimensiwn ond hefyd safbwynt tri dimensiwn.  Ond nid fel 
paentiad – fel cerflun.  Felly mae Mantegna wedi bod yn rhywun rwyf wedi edrych ar 
ei waith arno ac wedi mynegi diddordeb ynddo erioed.   Roeddwn yn gweithio ar lun 
a dynnais mewn cae yn agos i’m pentref islaw castell Rhaglan. Mae’n gae sy’n tyfu 
hadau rêp, ac yn yr haf bûm yn tynnu lluniau o’r cae melyn llachar hwn ac ar ôl i’r cae 
gael ei gynaeafu es i nôl a chasglu’r gwreiddiau a adawyd ar ôl. Tynnais y gwreiddiau 
o’r ddaear a’u rhoi yn fy stiwdio am amser eithaf hir. Roeddwn wedi bod yn meddwl 

am Mantegna a’i waith, a’r cysylltiad rhwng y gwreiddiau hyn a oedd wedi’u torri yn 
ystod y broses gynaeafu a oedd yn edrych fel saethau. Felly, dechreuais edrych ar y 
lluniau o Saint Sebastian a baentiodd Mantegna yn ystod ei oes. 
 
S 
Wel, paentiodd tri ac mae tarddiad y rhain yn ddiddorol 
 
H 
Mae artistiaid wedi cyfeirio at Saint Sebastian ers blynyddoedd, yn ddiweddar 
oherwydd y cynnwys homoerotig a’r syniad hwn o’r dyn noeth, ond yn fwy diddorol 
yn fy marn i, wrth i mi fynd ati i ymchwilio, oedd y ffaith mai ef oedd Nawddsant 
Amddiffyn rhag y Pla.  Cafodd Mantegna ei hun y pla ond llwyddodd i wella. Efallai 
mai dyma pam y paentiodd dri darlun. Felly, pan ddechreuais weithio gyda’r saethau 
hyn o’r cae amaethyddol yn Rhaglan, yn wreiddiol roeddwn yn defnyddio’r darlun o 
Saint Sebastian yn y Louvre ym Mharis fel map, neu bwynt cyfeirio, ar gyfer tyllu’r 
ffotograff. Ond yna dysgais fod y darlun diwethaf o Saint Sebastian a baentiodd yn 
cael ei gadw yn y Ca’ d’Oro  yn Fenis. 
 
S 
O bosibl y gorau o’r tri. 
 
H 
Cafodd ei ddarganfod yn ei stiwdio ar ôl iddo farw. Felly pan aethom i edrych ar y 
safle ar gyfer yr arddangosfa Cymru yn Fenis yn gyntaf dywedais fod yn rhaid i ni fynd 
i weld y darlun hwn o Saint Sebastian, ac roedd cydberthynas anhygoel rhwng safle 
Santa Maria Ausiliatrice a lleoliad y darlun gan Mantegna. 
 
S 
Yn wir, oherwydd mae wedi’i ymgorffori’n llwyr yn y bensaernïaeth farmor honno.  
 
H 
Yn union.  A hefyd roedd o faint go iawn – mae’n ddarn hynod o brydferth. 
 
S 
Mae ansawdd y darlun bron â bod yn ffotograffig. 
 
H 
Dyna’r ffactor a wnaeth i mi benderfynu bod rhaid i mi fynd yn ôl a gweithio ar y 
darn ffotograffig hwn eto gan ddefnyddio Saint Sebastian yn Fenis fel map.  Felly rwyf 
wedi gwneud sawl fersiwn. Ac roedd tri fersiwn wedi bod cyn hynny. 
 
S 
Ac yn fwy na hynny, yn ystod y broses o ddatblygu’r gwaith a’r arddangosfa gyfan 
mae’r teitl a ddewisoch yn dod o arysgrifiad ar y paentiad hwnnw Nihil nisi divinum 

stabile est. Caetera fumus. 

H 
Ydy, mae cannwyll yn y darlun sydd newydd gael ei difodd, ac o’i hamgylch mae 
arysgrifiad bach sy’n golygu, yn fras, “nid oes dim yn sefydlog os nad yw’n ddwyfol, 
mwg yw’r gweddill”.  Y syniad bod ein bodolaeth ar y ddaear fel bodau dynol yn rhith 
o ryw fath o bosibl. 
 
S 
Yn fyrhoedlog yn sicr. 
 
H 
Yn sicr ac yn ddarfodol.  Mae’r darlun hwn yn ymwneud â marwolaeth, a chreodd y 
gwaith yn gymharol agos i’w farwolaeth ei hun.  Ond roeddwn wir yn hoffi’r syniad o 
‘the rest is smoke’ a thu hwnt i’r ystyr penodol yn y darlun, aeth â mi i fyd o rith ac 
edrych a chanfyddiad, ac mae hynny’n rhywbeth rwyf wedi ceisio ei ymgorffori yn yr 
holl waith newydd. 
 
 
S  
Yn wir.  A chredaf fod hyn yn rhoi cyd-destun cyfoethog iawn i’r gwaith a’r lleoliad 
yno. Gan ystyried yn benodol y ffordd y mae’r darn gan Mantegna yn rhan o’r 
bensaernïaeth credaf ei bod yn wir i ddweud ein bod wedi ceisio adlewyrchu hyn yn 
y ffordd rydym wedi datblygu a chynllunio’r gwaith. 
 
H 
O ran ‘the rest is smoke’ mae’r rhan fwyaf o’r hyn rwy’n ymdrin ag ef yma o ran 
delweddaeth yn ymwneud â  phren a choedwigoedd.  Ac roedd syniadau o dân a 
marcio ac arysgrifio a thorri – ac roedd yr holl bethau hyn yn gwneud y paentiad gan 
Mantegna yn ddarn allweddol mewn perthynas â darnau eraill o waith. 
 
Gan fynd yn ôl at y syniad o leoli gwaith mewn perthynas â’r bensaernïaeth, yn sicr 
mae Stack wedi’i wneud at y diben hwnnw i raddau. 
 
S 
Mae Stack yn enghraifft o ffotograffiaeth a cherfluniaeth yn dod ynghyd, neu drin y 
ddelwedd ffotograffig yn rhywbeth cerfluniol, sydd efallai’n ffordd well o ddisgrifio’r 
gwaith. 
Mae’n cynnwys 32 o baneli alwminiwm y caiff y ddelwedd ei hargraffu arnynt, sydd 
wedi’u gosod ar hyd wal gyfan un gwagle arddangos. 
 
H 
Roeddwn eisoes wedi gwneud sawl fersiwn o Stack. Roedd un ohonynt yn 15m o 
hyd ond roedd yn rhy fawr i’r gwagle.  Felly roedd yn rhaid i mi fynd yn ôl a dod o 

hyd i bentwr o bren.  Mae bwriad ffurfiol iawn i’r gwaith, mewn un ffordd, sef ailosod 
y coed i safle fertigol ar ôl iddynt gael eu torri a’u gosod yn llorweddol, drwy orffwys 
y paneli yn erbyn y wal. 
 
S 
Ond hefyd, credaf eich bod yn dod â chysylltiadau eraill i’r gwaith, ac mae rhai 
ohonynt, dwi’n meddwl, yn gymharol glir ac amlwg, sef bod y paneli metel hynny yn 
debyg iawn i’r peiriant neu’r offeryn a ddefnyddiwyd i dorri’r coed yn y lle cyntaf. 
Felly, mae’r deunyddiau yn adleisio’r hanes. 
 
H 
Credaf fod ble a phryd mae’r ddelwedd a’r arwyneb yn ymdoddi i’w gilydd – yn  
ymdoddi’n llythrennol ac yn drosiadol – yn bwysig. Felly pan fyddwch yn edrych ar y 
ddelwedd rydych yn ei gweld yn glir iawn am fod y darlun cyfan wedi’i wneud o dros 
hanner cant o ffotograffau sydd wedi’u gwnïo at ei gilydd.  Mae hynny’n  rhywbeth 
nad ydych yn ei weld, nad ydych yn sylwi arno ar unwaith.  Ond dyna sut y llwyddais i 
gael yr ansawdd.  Felly pan fyddwch yn agos at wyneb y ddelwedd gallwch weld yn 
glir iawn lle mae’r llif gadwyn wedi torri, a dyna’r pwynt lle mae’n gorffwys ar y 
metel, felly mae’r ddelwedd a’r deunydd wedi ymdoddi i raddau.  Dyma rhywbeth a 
ystyriais yn fanwl yn y rhan fwyaf o’r gwaith. Mae’n rhywbeth sy’n bwysig iawn i mi.  
Gellir edrych ar y gwaith o ddau bellter. 
 
S 
Gellir.  Gyda’r darn hwnnw, rydw i ond wedi’i weld pan oedd wedi’i osod yn rhannol 
yn y stiwdio, ond digon i roi syniad da i mi. Mae pethau syfrdanol iawn yn digwydd yn 
ffisegol, yn enwedig y ffordd y mae’r golau’n newid popeth am y gwaith.  
 
H 
Mae’n newid wrth i chi symud heibio’r darn, ond mae hefyd yn amsugno unrhyw fath 
o liw sydd yn yr ystafell am nad oes unrhyw wyn rhagor, mae wedi dod yn arwyneb 
adlewyrchol. Felly mae unrhyw liw neu olau a ddaw i’r ystafell yn cael ei amsugno gan 
y ddelwedd.  Felly er bod y ddelwedd yn ddu a gwyn mae’n amsugno’r lliw sydd o’i 
hamgylch i raddau. 
 
S 
Mae’n ddarn o waith rhyfeddol o dywyll a dweud y gwir.  Mae bron fel pe bai’n 
mesur marwolaeth.  Yn sicr mae amser yn ffactor cryf. 
 
H 
Ydy. Doeddwn i ddim wedi bwriadu i hynny ddigwydd ond mewn ffordd ni allwch 
osgoi hynny oherwydd rydych chi’n edrych ar y cylchoedd tu mewn i’r goeden, 
rydych yn edrych yn llorweddol ar rywbeth sydd wedi heneiddio. 
 
S 

A hefyd y ffordd y mae’r paneli wedi’u gosod. 
 
H 
Un o’r pethau pwysig i mi pan oeddwn yn tynnu’r lluniau, pan oeddwn i yno ar y safle 
gwreiddiol, oedd y cwestiwn ‘sut mae tynnu llun o hyn heb sefyll mewn un man a 
chreu panorama?’.  Felly symudais y camera yn systematig ar hyd y pentwr wrth 
dynnu’r lluniau. Nid yw hyn yr un fath â llygad panoramig.  Rwy’n cerdded ar hyd y 
pentwr ac yn tynnu llun o bob rhan ohono. 
 
S 
Dywedasoch yn gynharach nad oeddech yn teimlo bod hyn yn amlwg iawn.  Ond 
mae’r hyn rydych wedi’i ddisgrifio yn adlewyrchu’r hyn y mae’n rhaid i’r sawl sy’n 
edrych ar y gwaith ei wneud.  P’un a ydych yn sylweddoli hynny ai peidio, mae’n rhaid 
i chi edrych ar y gwaith yn y ffordd honno. 
 
H 
Roeddwn yn ymwybodol iawn o’r ffordd roedd yn rhaid i mi dynnu’r lluniau.  O’r 
blaen, yn union o’r pen blaen, a hynny ar gyfer pob rhan.  Felly mae’n brofiad 
gwahanol. 
 
S 
Gan fynd yn ôl at sut rydym wedi ceisio cysylltu’r gwaith â’r cyd-destun a’r safle 
penodol hwnnw, mewn gwirionedd y darn cyntaf o waith y bydd pobl yn ei weld 
wrth ddod i’r arddangosfa fydd y darn delwedd symudol Company of Trees sy’n 
dafluniad ar raddfa fawr ac mae bron wedi’i greu ar gyfer y gwagle hwnnw sydd hefyd 
yn cynnwys darlun o allor. Sut ydych chi’n teimlo am roi’r darnau hynny ochr yn ochr 
â’i gilydd? 
 
 
H 
Nid oedd gennyf lawer o ddiddordeb yn y darn gyda’r allor, er mae’n anodd ei 
anwybyddu.  Roedd gennyf fwy o ddiddordeb yn y colofnau o fewn y gwagle, y 
colofnau sydd naill ochr i’r allor ac yn dal y balconi a’r bensaernïaeth, a pherthynas y 
coed â cholofnau a mesuriad yn y dyfyniad gan John Berger.  
 
“The company they offer is spatial, and it is a way of measuring, of counting. 
Long before any numerals or mathematics, when human language was first naming the 
world, trees offered their measures - of distance, of height, of space… From them was born 
the idea of the pillar, the column…” John Berger, And Our Faces, My Heart, Brief as 
Photos, Llundain: Granta Books (1992). 

S 
Yn wir, a sut mae coed yn creu’r syniad ar gyfer colofn 

H 
Yn union.   Ac mae coed ffawydd hefyd yn cael eu galw’n eglwysi cadeiriol y goedwig 
- darllenais i hynny yn llyfr Richard Mabey. Mae hynny’n ddiddorol iawn, a chânt eu 
cysylltu â’r benywaidd, yn wahanol i’r goeden dderw, sy’n wrywaidd. 
Gan fynd yn ôl at sut roeddwn yn meddwl mynd at i greu’r darn hwn o waith.  
Roeddwn eisoes wedi darganfod safle yng Nghymru lle bûm yn ffilmio hyd yn oed cyn 
Fenis.  Roeddwn eisoes wedi bod yn gwneud gwaith yno ac roedd yn safle yr 
oeddwn wedi bod yn ôl iddo fwy na dwywaith yr wythnos am flwyddyn gyfan, yn 
tynnu lluniau, yn casglu delweddau symudol, ac yn dod i adnabod y goedwig ffawydd 
fach iawn hon. Mae dau beth rydym yn eu trafod yma, y lleoliad a ganfuwyd gennyf fi 
a’r lleoliad yn Fenis. 
 
S 
Mae’r ddau yn bwysig am ein bod yn dod â nhw at ei gilydd. 
 
H 
Ar un lefel roedd y darn hwn yn ymddangos yn briodol iawn hyd yn oed ar 
ddechrau’r daith yn Fenis oherwydd rydych yn sylweddoli bod Fenis wedi’i hadeiladu 
ar bentyrrau o bren. Rydych yn dechrau sylwi ar y pethau hyn. Yn Peckett Stone ger 
Tryleg lle rydw i’n cerdded yn aml gyda’r cŵn, deuthum o hyd i’r goedwig ffawydd 
hon sydd wedi’i chuddio ychydig o ymyl y ffordd a sylwais fod y coed wedi’u brandio 
gyda rhifau coedwigwyr er mwyn eu torri. Roeddwn wedi gweld hyn mewn lleoedd 
eraill, ac roeddwn yn chwilfrydig. Maent yn rhifo dwy ochr y goeden, ond rwy’n 
credu mai’r hyn a wnaeth y lle hwn yn arbennig i mi oedd y ffaith bod yna 83 o goed 
wedi’i rhifo 1 - 83. Ar y pryd dyma oedd oedran fy mam ac roeddwn yn meddwl am 
amser a syniadau am y pren a’r ddelwedd symudol.  Roeddwn bob amser wedi 
teimlo’r awydd i ddatblygu fy ngwaith blaenorol, fel Inside the View a Beyond the 
View - gwaith delweddau llonydd lle roeddwn wedi ceisio lleihau’r pellter rhwng y 
gwyliwr a’r olygfa drwy broses lafurus o ddileu un ddelwedd yn rhannol i ddatgelu'r 
ddelwedd arall.  Roeddwn wastad wedi bod eisiau mynd â’r gwaith hwn gam 
ymhellach i brosiect yn seiliedig ar amser ac roedd hyn yn ymddangos yn gyfle 
delfrydol i sôn am farcio coed, marcio amser, torri yn yr ystyr o dorri’r coed, a hefyd 
torri yn yr ystyr o olygu’r gwaith.   
 
 
S 
Felly, mae perthynas agos iawn rhwng y ddau ddarn o waith Stack a Company of 
Trees nad yw’n amlwg ar unwaith. 
 
H 
Nid yw’n amlwg ar unwaith a chredaf fod hynny’n rhywbeth pwysig iawn – nid wyf 
eisiau gwneud popeth yn yr un arddull i ffurfio naratif cydlynol. 
 
S 

Rydych wedi siarad am geisio tarfu ar naratif yn Company of Trees ac mai nod y 
fersiwn wedi’i golygu yw gwneud hynny’n rhannol. 
 
H 
Wel, ydw.  Nid yw’n ffilm, mae hynny’n sicr.  Pan oeddwn yn meddwl am greu’r 
gwaith hwn, roeddwn yn meddwl, ‘Iawn, dwi eisiau gallu codi fy nhripod a’m camera 
a mynd os bydd y golau neu’r tywydd yn addas. Dydw i ddim eisiau gorfod ffonio 
criw ffilmio. Dim ond fi a’m camera’.  Mae hynny’n rhoi’r rhyddid i mi fynd yn ôl ar 
sawl achlysur. 
 
S 
Ac mae’r cyfan drwy eich llygaid chi. 
 
H 
Yr hyn rwyf wedi bod yn edrych arno yn y gwaith delwedd llonydd yw trochi mewn 
rhywbeth.  Delwedd sydd wedi dod yn hollbwysig ac yn hanfodol i’r gwaith hwn yw 
delwedd Max Ernst, Zoetrope.  Dyma un collage o’r llyfr. “Rêve D’Une Petite Fille 
Qui Voulut Entrer Au Carmel”. Mae Rosalind Krauss yn ysgrifennu am y ddelwedd 
hon yn “The Optical Unconscious” mewn perthynas â bod y tu mewn a’r tu allan i 
faes söetropig ar yr un pryd. Mewn geiriau eraill rydych yn defnyddio eich llaw/corff i 
weithio’r söetrop ac yn trochi yn y rhith ar yr un pryd. Roedd y ddelwedd hon un 
allweddol wrth ffurfio Company of Trees, y fenyw ifanc yn y ffrog ac ehediad yr adar 
yn y gwagle nesaf yn yr arddangosfa yn y gwaith Altar, lle mae mecanwaith y söetrop 
yn cael ei ddisodli gan y ferch yn troelli o gwmpas y goeden. 
 
Roeddwn yn edrych ar y ffilm ar ddwy lefel. Drwy gydol y gwaith a daflunnir mae’r 
rhifau yn cyfrif i lawr o 83 i 1 drwy gydol y ffilm, gan gyfeirio at Drowning by Numbers 
gan Peter Greenway lle mae’n mynd o 1 i 100 drwy gydol y ffilm. Felly, mae 
cyfeiriadau yn yr ystyr hwnnw at ffilm arweiniol, a natur faterol ffisegol wirioneddol 
ffilm analog sy’n mynd drwy’r giât fel 10, 9, 8, 7, 6, 5, 4, 3, 2, 1, bant â ni.  Dewisais yn 
benodol i dorri’r ffigur, y ffigur benywaidd, wrth y gwddf ac ychydig o dan y pen-glin. 
Mae’r ffigur wedi cael ei dorri fel bod y ffrog oren, sydd yr un lliw â’r rhifau ar y coed 
yn edrych fel ffigur benywaidd, ond oherwydd graddfa’r tafluniad mae’n edrych yn 
debycach i lenni, llenni sinema sy’n mynd ar draws y sgrin ac yn ôl y tu ôl i’r goeden.  
Felly, mae’r holl ddarn yn gylchol mewn ffordd.  Fel llif gron. 
 
S 
Mae’r symudiad yn gylchol ac mae modd ei ddarllen yn gymharol hawdd.  Efallai bod 
hyn yn llai amlwg pan fydd y gwaith wedi’i daflunio ar raddfa fawr oherwydd bydd yn 
ymdrochol ac mae’r raddfa yn effeithio eithaf tipyn arno. Hefyd, oherwydd y sain yna, 
presenoldeb adar, yr awdio. Yr hyn sy’n rhyfeddol am y sain yw y gallwch ei adnabod 
fel un peth, ond wrth i chi wrando arno, mae’n swnio’n llai tebyg i hynny oherwydd 
yr harmoneg. 

H 
Defnyddiais synau’r goedwig, llifiau cadwyn ac adar, ac roedd gennyf syniad bras o’r 
hyn roeddwn ei eisiau. Yna roedd angen rhywun arnaf a oedd yn deall sut mae sain 
yn gweithio mewn gofod er mwyn rhoi popeth at ei gilydd.  Roeddwn wedi rhoi 
cynnig arni yn barod.  Roeddwn eisoes wedi dechrau arafu’r sain fel bod y llifiau 
cadwyn yn dechrau swnio fel clychau eglwys, ac mae Matthew Lovett wedi mynd i’r 
afael â’r syniad hwn a chreu gofod sain go iawn a thrac sain pwerus.  Gall ef ddweud 
mwy wrthych am hyn. 
 
S 
Mae hynny bron yn gyfystyr â golygu gweledol. 
 
H 
Y syniad gyda’r sain oedd oherwydd y byddai’r fideo yn yr ystafell nesaf yn dawel, 
byddai’n teithio drwy’r ardal Sacristia llai, a byddech yn cael gweddillion sain yr adar 
ac yn uno popeth mewn ffordd gynnil. 
 
S 
Fel arfer mae rhywun yn ceisio gwahanu pethau, ond fan hyn rydym yn ceisio dod â 
phethau at ei gilydd?   
 
H 
Rwy’n credu ein bod wedi meddwl yn ofalus iawn i sicrhau bod gan bob darn 
ddechrau a diwedd penodol ac y gallant fodoli yn unigol fel darnau o waith.  Mae’n 
bosibl i bob darn unigol wneud hynny.  Ond y dasg i ni, a sail ein trafodaeth, yw 
sefydlu sut mae hyn yn cysylltu â’i gilydd.  Nid fel taith unffordd drwy’r gwaith. Ond 
ar ba bynnag bwynt rydych yn gweld y gwaith. 
 
S 
Rydym wedi clustnodi sawl ffordd y gallwch deithio drwy’r gwaith, llwybrau posibl, ac 
yn wir mae’n fwy diddorol o lawer cael mwy nag un llwybr i ymchwilio i hynny. 
 
H 
Rydym hefyd wedi ceisio meddwl am y berthynas rhwng y du a’r gwyn a’r lliw – gan 
fynd yn ôl at y darlun gan Mantegna a sut mae nodweddion ohono drwy’r darn.  Er 
enghraifft, pan fyddwch yn cyrraedd yr ystafell gyda’r boncyffion wedi torri gyda’r 
marciau yn brandio’r coed a’r pum ffotograff sydd wedi’u fframio, mae’r palet o 
liwiau a dwysedd y lliwiau yn adlewyrchu’n syth yn ôl ar y darn cyntaf gyda’r lliw 
llachar a ddefnyddir yn Company of Trees. 
 
S 
Mae gennyf ddiddordeb mawr mewn sut rydych yn defnyddio lliw. Mae’n elfen gref 
yn eich gwaith, ni allwch ei hanwybyddu, er bod gwaith du a gwyn hefyd, neu waith 
nad yw’n defnyddio lliw. Rwyf bob amser yn meddwl bod lliw yn beth deniadol ac 



www.experiencewalesinvenice.org 9	  

mae rhywun yn cael ei ddenu ato, mewn ffordd eithaf haniaethol.  Ac rwy’n credu ei 
fod yn gweithio yn eich gwaith.  Ond wrth ddod yn agosach, rydych yn mynd i barth 
llai cartrefol rywsut oherwydd ei fod mor ddwys. 
 
H 
Rwyf hefyd yn ystyried lliw fel gelyn i feddyliau pur cysyniadol. Mae lliw yn ymwneud 
â’r angerddol, ac mae’n ymwneud â sut y byddwn yn ymateb i rywbeth ar lefel cyn-
ymwybodol.  Mae David Bachelor wedi ysgrifennu am hyn yn fanwl iawn yn 
Chromophobia.  Mae fy nefnydd o liw hefyd yn ymwneud â chydgyfeirio’r synthetig 
a’r naturiol, gan ddefnyddio lliw mwy llachar i ymchwilio i’r berthynas rhwng golau a 
phigment, paentio a ffotograffiaeth.  
 
S 
Gallaf weld, er enghraifft, yn y delweddau brand, gyda’r lliw hwnnw, nid ydych yn 
siŵr beth rydych yn edrych arno, p’un a yw’n rhyw fath o liw a gafodd ei roi yno neu 
gallai fod yn rhywbeth sy’n llosgi. Mae’n newid natur y defnydd.   
 
H 
Wel mae’n mynd yn ôl at beth roeddwn i’n sôn amdano gyda Mantegna, mae’n rhith.  
Gan fod y lliw wedi’i chwistrellu yn wreiddiol ar y coed ac wrth gwrs mae’r ffotograff 
wedi’i wneud o nifer o liwiau cyfansawdd.  Yna mae’r ddelwedd olaf wedi’i hargraffu 
gennyf gan ddefnyddio lliw inkjet â llawer o bigment ynddo.  Felly, mae’n gylch cyfan, 
o baent i ffotograff yn ôl i baent wedi’i allbynnu fel pigment. Yn y pen draw – o ran y 
lliw – gallwch weld mai rhisgl y coed ydyw, wrth graffu’n fanwl, ond yna mae’n edrych 
fel pe bai tân y tu mewn i’r pren.  Ond, wedi dweud hynny, mae pren wedi’i wneud 
er mwyn ei losgi. Felly dyna beth roeddwn i’n ei feddwl. 
 
S 
Wrth frandio mae’n rhaid llosgi, boed ar groen neu goed neu beth bynnag. 
Ond credaf mai dyna beth sy’n ddiddorol.  Ni allwch wahanu’r lliw o ryw fath o 
weddnewidiad materol mewn gwirionedd.  Roeddwn yn mynd i ddweud traws-
sylweddiad. Dyna beth ydyw, bron â bod.  
 
H 
Mae trosglwyddo deunydd o un peth i beth arall yn gysylltiedig â’r syniad o hud ac 
alcemi.  
 
S 
Wel mae gennym fwg a drychau? 
 
Os ystyriwn Altar, un o’r darnau delwedd symudol eraill yn yr arddangosfa yn Fenis, i 
ddechrau rydych yn meddwl eich bod yn edrych ar dirwedd ond yna rydych yn 
sylweddoli nad tirwedd ydyw. Wel, nid y dirwedd roeddech yn ei disgwyl, ac mae 

wedi’i chreu o ryw ddeunydd arall ond mae’n anodd anghofio am y dirwedd 
wreiddiol. 
 
H 
Wel, gydag Altar, unwaith eto, mae’n debyg fod y darn hwn wedi datblygu’n araf.  
Symudais oddi wrth fy obsesiwn blaenorol â dioramâu amgueddfa ac roeddwn eisiau 
gweithio gyda diorama byw.  Felly cafodd y rhain eu ffilmio y tu allan i’r drws mewn 
amodau cyntefig iawn o dan darpolin, ond mae’r ddwy graig y naill ochr yn bwysig 
oherwydd roedd ffosiliau ynddynt a gallwch weld y ffosiliau, felly mae’n ymwneud ag 
amser.  Ac mae bricsen hirsgwar o hadau adar sy’n cael ei bwyta’n raddol ac yna, 
drwy fy ffilmio, mae’n troi’n ôl yn garreg. 
 
S 
Onid oedd paentwyr y Dadeni yn defnyddio creigiau i greu tirweddau, ond weithiau 
roeddent yn cael y raddfa yn anghywir? 
 
H 
Mae ychydig yn debyg i ddarluniau Mantegna, yn wir rwy’n meddwl am “The Agony 
in the Garden”. 
 
S 
Mae thema yn rhedeg drwy eich gwaith, ac mae hyn bob amser wedi bod yn wir, yn 
nhermau ein perthynas ag anifeiliaid a bydoedd naturiol, ac mae fel pe baech yn 
gwylio rhywbeth ymddygiadol yr ydym yn taflunio ein hunain arno. 
 
H 
Ond hefyd mae cyflymder gwahanol ac mae rhywbeth eithaf diddorol am yr adar – er 
fy mod wedi chwarae o gwmpas rhyw ychydig gyda chyflymder pethau.  Mae 
rhywbeth am y syniad hwn o olwg ymylol. Ac mae curiad calon a chyflymder y radar 
fel creaduriaid byw y tu allan i’n gwybodaeth, oherwydd maent yn bodoli mewn 
bydysawd gwahanol.  Ac mae hyn bob amser wedi bod yn rhywbeth rydw i wedi 
ceisio gwneud i bobl edrych arno, y byd rhyfeddol hwn y tu allan i ffiniau ein cyrff ein 
hunain. 
 
S 
Mae’n ffurf ar anthropomorffaeth.  
 
H 
Ydy, wrth gwrs, mae fel y swper olaf ar un ystyr. 
 
S 
Ond mae’n ddiddorol na allwn atal ein hunain rhag gwneud hyn. 
 
H 

Yn y pen draw, mae’n beth elfennol iawn, ond mae’n digwydd cael ei ddangos ar sgrin 
LED.  Mae’n mynd yn ôl at y syniad sylfaenol o dirwedd.  Mae dwy garreg.  Mae’n 
glawio. Mae yna gerrig, mae yna ddŵr, mae yna fwyd.  Mae’n brydferth. Yr hyn a allai 
fod wedi gwneud y dirwedd yn brydferth oedd pe baech yn edrych dros y gorwel a 
gweld y gallech oroesi a byw ynddi, ar lefel gyntefig iawn, yna byddai hynny wedi bod 
yn brydferth.  Oni fyddai? 
 
S 
Byddai. Yn wir. 
 
Gan feddwl ychydig mwy am y dirwedd, sydd wastad wedi bod yn nodwedd och 
gwaith.  Mewn llawer o’ch gwaith rydych yn edrych ar dirwedd ac yn ei hadnabod ac 
yna daw’n llai sicr.  Nid yw’n dirwedd lythrennol.  Mae’n fwy fel tirwedd atmosfferig 
neu seicolegol.  
 
H 
Weithiau rwyf wedi defnyddio’r corff fel tirwedd.  Pan rwyf wedi defnyddio cefnau 
anifeiliaid a’r awyr mewn gwaith blaenorol.  Yr hyn sy’n ddiddorol i mi ar lefel ffurfiol 
yw’r syniad o ffigur a’r ddaear.  Os rydym yn ffigurau sut rydym yn cysylltu â hynny.  
A allwn fynd y tu hwnt i gyfyngiadau?  Sut y gallwn ddeall beth yw arall i ni ein hunain.  
Ac mae hynny’n rhyfeddod go iawn i mi ac roeddwn i eisiau mynegi hyn yn farddonol. 
 
S 
Mewn gwaith blaenorol rydych wedi cydblethu’r ffigur – mae’r ffordd rydym yn 
ystyried y ffigur yn gonfensiynol yn erbyn y ddaear yn peidio â bodoli oherwydd 
maent wedi cydblethu.  Weithiau mae hyn hefyd wedi bod yn broses o osod haenau 
â llaw drwy ryw fath o ddarlun i’w ddadorchuddio. 
 
 
H 
Rwy’n credu bod hyn i’r gwrthwyneb o osod haenau. 
 
S 
Cloddio? 
 
H 
Dyna beth mae meddalwedd gyfrifiadurol yn ei wneud. Mae’n cael ei datblygu fesul 
haen er mwyn i chi allu llusgo pethau drwy haenau, felly mewn ffordd mae’n eithaf 
tebyg i archwiliad archeolegol.  Ond rwyf bob amser wedi mwynhau defnyddio 
meddalwedd o’r fath mewn ffyrdd na fwriedir iddo gael ei ddefnyddio.  Felly efallai y 
byddaf yn defnyddio rhywbeth a ddylai fod yn anweledig a’i wneud yn weledig ar yr 
arwyneb. Er enghraifft, rwy’n defnyddio dull cywiro lliw awtomatig, sydd fel arfer yn 
normaleiddio rhywbeth ar draws arwyneb gyfan y ddelwedd. Ond drwy ei 
ddefnyddio mewn ffordd arall mae’n gwneud pethau’n fwy amlwg yn lle’n anweledig.   

Mae hyn yn gyffrous iawn. Hefyd, pan rwyf wedi gwneud llawer o waith dileu â llaw, 
mae’n fwriadol iawn mai llafur y llaw sy’n mynd yn ôl i’r syniad o’r corff, ac nid y 
llygad yn unig, fel y prif synnwyr. Mae’n ymestyn y foment ffotograffig. 
 
S 
Ydy.  Mae’r hyn a dynnir â llaw a’r cyffyrddiad yn awgrymu presenoldeb. 
 
H 
Yn wir.  Er fy mod yn cyffwrdd â’m cyfrifiadur llechen gan ddefnyddio pen, mae fy 
ngarddwrn yn brifo oriau yn ddiweddarach. Mae’n weithgarwch gorfforol. 
 
S 
Mae’r darn arall yn yr arddangosfa sy’n defnyddio’r sgrin – The Beginning and End of 
Everything – hefyd â chysylltiad cryf iawn â’r gwagle pensaernïol am eich bod yn 
edrych i lawr ar y sgrin ac mae’n ymddangos fel pe baech yn edrych i mewn i bwll o 
ryw fath ond mewn gwirionedd rydych yn edrych i fyny. Allwch chi egluro o le daeth 
y darn hwnnw? 
 
H 
Safle gwreiddiol y darn hwn hefyd yw’r coetir ffawydd yn Nhryleg yn Sir Fynwy, felly 
pan oeddwn yn ffilmio Company of Trees roeddwn hefyd yn gwneud cyfres o 
ddelweddau symudol drwy bwyntio’r camera yn uniongyrchol o’r ddaear i rannau 
uchaf y coed, ar adegau amrywiol yn ystod y flwyddyn honno.  Gan adleisio siâp elips 
Altar, gan fod y darn yn cael ei ddangos yn yr un ystafell, rwyf wedi defnyddio effaith 
dros y darn cyfan sy’n gwneud i’r ddelwedd ymddangos fel pe bai’n llifo fel arwyneb 
dŵr. Felly yn amlwg mae hyn yn cyfeirio’n uniongyrchol at Fenis ei hun, sy’n arnofio 
ar y dŵr ac yn cael ei chynnal gan y coed. I raddau, rwy’n gwrthdroi’r ddaear rydym 
yn sefyll arni, gan droi safle’r gwyliwr ar ei ben. Roedd y camera yn edrych i fyny i’r 
awyr, ond mae’r gwyliwr yn edrych i lawr i’r hyn sy’n edrych fel pwll o ddŵr, gyda’r 
coed yn cael eu hadlewyrchu ynddo. 
 
S 
Mae hynny hefyd yn adleisio gwaith blaenorol – rwy’n meddwl am Spot – lle rydych 
yn dangos ffotograffau o’r adar ond hefyd tarfir ar y gwagle confensiynol drwy edrych 
i fyny i’r goeden yn yr un modd. Caiff y dechneg hon ei datblygu ymhellach yng 
ngwaith Fenis. 
 
H 
Mae’n ffurfio safbwynt o fath gwahanol dyna i gyd. Fel pwll o olau o dan ffenestr yn y 
Sacrista, felly mewn ffordd mae cyfeiriad go iawn at y ffenestr honno hefyd. 
 
S 
Mae lliw hefyd yn bwysig yn y darn hwnnw, dwysedd y lliw fel y nodwyd eisoes. 

H 
Yn y darn hwn rwyf wedi gweithio’n bwrpasol gyda’r syniad o natur synthetig lliwiau 
a’r effeithiau ôl-gynhyrchu sydd ar gael o fewn meddalwedd golygu, ond rwyf wedi 
gweithio gyda hwy i roi teimlad o ddyfnder a symudiad i’r ddelwedd. Mae’r syniad o’r 
synthetig a’r naturiol yn cyfuno yn y darn hwn. Ar un lefel gellir ei ddarllen bron yn 
haniaethol, fel y golau sy’n newid lliw mewn lamp lafa lle mae’r ddelwedd yn troi ac 
yn newid ac yn symud ac yn llifo o un lliw i’r llall. Mae elfennau’r sgrin a’r ddelwedd 
yn dechrau dod yn ffurf organig, o rywbeth a allai   bron â bod yn greadur byw. 
Ymdeimlad amebaidd. Lle mae dechrau a diwedd y ffigur a’r ddaear, neu yn yr achos 
hwn y boncyff a’r awyr, yn dechrau uno, ychydig fel Temptation of St Anthony gan 
Flaubert, lle ceir gweledigaeth hyfryd ar y diwedd lle mae’r creigiau’n uno â ffurfiau 
anifeiliaid, ac yn uno ac yn ymdoddi i’w gilydd. 
 
 
 
 
 


